
CINNEADH Uimh. 2021/03 Ó CHOISTE STIÚRTHA RÉIGIÚNACH AN CHOMHPHOBAIL 
IOMPAIR 

maidir leis na rialacha aisíocaíochta le foireann Bhuanrúnaíocht an Chomhphobail Iompair i ndáil le 
costais taistil agus athshuímh ar dhul i mbun dualgas dóibh agus ar fhoirceannadh seirbhíse [2023/ 

561] 

TÁ COISTE STIÚRTHA RÉIGIÚNACH AN CHOMHPHOBAIL IOMPAIR,

Ag féachaint don Chonradh lena mbunaítear an Comhphobal Iompair, agus go háirithe Airteagal 30 agus Airteagal 35 de,

TAR ÉIS AN CINNEADH SEO A GHLACADH:

Airteagal 1

Leis seo, glactar leis na rialacha maidir le haisíocaíocht le foireann Bhuanrúnaíocht an Chomhphobail Iompair i ndáil le 
costais taistil agus athshuímh ar dhul i mbun dualgas dóibh agus ar fhoirceannadh seirbhíse, mar a leagtar amach san 
Iarscríbhinn.

Foilseoidh Buanrúnaíocht an Chomhphobail Iompair na rialacha ar shuíomh gréasáin an Chomhphobail Iompair tráth a 
nglactha.

Airteagal 2

Tiocfaidh an Cinneadh seo i bhfeidhm ar dháta a ghlactha.

Arna dhéanamh i Sairéavó, an 7 Meitheamh 2021

Thar ceann an Choiste Stiúrtha Réigiúnaigh
An Cathaoirleach

IARSCRÍBHINN 

RIALACHAMAIDIR LE hAISÍOCAÍOCHT LE FOIREANN BHUANRÚNAÍOCHT AN 
CHOMHPHOBAIL IOMPAIR I NDÁIL LE COSTAIS TAISTIL AGUS ATHSHUÍMH AR DHUL I 

MBUN DUALGAS DÓIBH AGUS AR FHOIRCEANNADH SEIRBHÍSE 

1. Raon Feidhme

Clúdaíonn na rialacha seo:

(a) aisíocaíocht speansas taistil do bhaill foirne Bhuanrúnaíocht an Chomhphobail Iompair (“an Bhuanrúnaíocht”) 
faoi réir Rialacháin Foirne an Chomhphobail Iompair (“an fhoireann”), dá gcéile agus dá leanaí cleithiúnacha idir 
2 bhliain agus 18 mbliana d’aois atá ina gcónaí go hiarbhír ina dteaghlach, ar dhul i mbun dualgas dóibh agus ar 
chríochnú a seirbhíse dóibh;

(b) aisíocaíocht costas aistrithe agus stórála do bhaill foirne, tar éis dul i mbun dualgas dóibh agus ar chríochnú a 
seirbhíse dóibh; agus

(c) íocaíocht liúntais suiteála le baill foirne ar dhul i mbun dualgas dóibh.

2. Speansais taistil

2.1. Aisíocfar na speansais taistil seo a leanas:

(a) costais taistil ar dhul i mbun dualgas, ón áit earcaíochta go dtí an áit fostaíochta;

(b) speansais taistil ar chríochnú seirbhíse, ón áit fostaíochta go dtí an áit dúchais, ar choinníoll go bhfuil athrú ar an 
bpríomháit chónaithe i gceist leis sin agus go ndéantar é laistigh de 3 bliana ó dháta an chríochnaithe.

Go ginearálta, taisteal traenach den dara grád i gcás turas níos lú ná 400 km (aon bhealach amháin, de réir an achair 
oifigiúil d’iarnród) agus aerthaisteal den ghrád barainne i gcás achair 400 km nó níos mó a bheidh mar mhodh 
iompair.

2.2. Beidh gach taistealaí cáilithe i dteideal aisíocaíocht a fháil ar chostais an bhagáiste iomarcaigh suas le 10 kg.

2.3. Ní aisíocfar na speansais taistil ach nuair a chuirfear bundoiciméid tacaíochta ar fáil.

2.4. Nuair nach bhfuil iompar aeir nó traenach ar fáil nó nach bhfuil sé costéifeachtach, údarófar taisteal de bhus nó de 
ghluaisteán.

2.5. Aisíocfar an costas taistil i bhfeithicil phríobháideach ag ráta EUR 0.22 in aghaidh an km.

2.6. Ní aisíocfar táillí tacsaí.

3. Speansais Aistrithe

3.1. Faoi réir údarú a fháil roimh ré ó Stiúrthóir Bhuanrúnaíocht an Chomhphobail Iompair (“an Stiúrthóir”), aisíocfar 
caiteachais a tabhaíodh as troscán agus rudaí pearsanta, lena n-áirítear costas árachais i gcoinne gnáthrioscaí 
(briseadh, gadaíocht, dóiteán, etc.) nuair:

(a) a théitear i mbun dualgas, suas le bliain amháin ar a mhéad tar éis dheireadh na tréimhse promhaidh, maidir le 
haistriú ón áit earcaíochta go dtí an áit fostaíochta; ní aisíocfar speansais a tabhaíodh maidir le haistriú a dhéantar 
sula dtagann ball foirne i seirbhís;

(b) a chríochnaítear seirbhís, maidir le haistriú ón áit fostaíochta go dtí an áit dúchais, nó go dtí áit atá chomh fada 
céanna nó níos gaire, ar choinníoll go ndéantar an t-aistriú laistigh de bhliain amháin ó dháta críochnaithe na 
seirbhíse;

3.2. Is liúntas aistrithe cnapshuime nó na speansais a tabhaíodh iarbhír a bheidh sna costais le haisíoc.

3.3. Is ionann liúntas aistrithe cnapshuime agus 30 faoin gcéad de bhuntuarastal an bhaill foirne, agus uasteorainn 
EUR 1 500 leis.

3.4. Aisíocfar na costais a tabhaíodh iarbhír, lena n-áirítear costas stórála ar feadh 60 lá ar a mhéad agus árachas in aghaidh 
gnáthrioscaí, suas le huasteorainn EUR 6 000 agus faoi réir na dteorainneacha toirte seo a leanas, de réir mar is 
ábhartha:

(a) 8 000 kg nó 40 m3 do bhaill foirne incháilithe a mbeidh ball amháin ar a laghad dá dteaghlach ag taisteal leo nó ag 
teacht níos déanaí chuig an stáisiún dualgais agus ag taisteal ar chostas na Buanrúnaíochta;

(b) 4 000 kg nó 30 m3 do bhaill foirne incháilithe nach bhfuil ball ar bith dá dteaghlach leo ag taisteal ar chostas na 
Buanrúnaíochta.

3.5. Déanfar troscáin agus earraí pearsanta a iompar ar tír nó ar muir nó ar an mbealach is barainní de réir an Stiúrthóra, 
agus na costais a bhaineann le pacáistiú, cur i gcrátaí, carraeireacht, díphacáil, baint as crátaí agus le dleachtanna 
custaim, más ann dóibh, á gcur san áireamh.

3.6. Cuirfidh baill foirne tairiscintí isteach ó thrí chuideachta aistrithe ar a laghad faoi bhráid na Buanrúnaíochta lena 
gceadú.

4. Liúntas suiteála

4.1. Ar a gceapadh, beidh baill foirne a thiocfaidh chuig an stáisiún dualgais agus nach mbeidh ball amháin ar a laghad dá 
dteaghlach ag taisteal leo nó ag teacht acu níos déanaí ag taisteal ar chostas na Buanrúnaíochta i dteideal liúntais 
suiteála atá cothrom le tuarastal míosúil.

4.2. Ar a gceapadh, beidh baill foirne a thiocfaidh chuig an stáisiún dualgais agus ball amháin ar a laghad dá dteaghlach ag 
taisteal leo nó ag teacht acu níos déanaí ag taisteal ar chostas na Buanrúnaíochta i dteideal liúntais suiteála atá cothrom 
le dhá thuarastal mhíosúla. Íocfaidh an Bhuanrúnaíocht an méid sin leis an mball foirne mar chnapshuim amháin.

5. Forálacha riaracháin agus críochnaitheacha

5.1. Cuirfidh baill foirne an Bhuanrúnaíocht ar an eolas má tá a speansais taistil agus aistrithe agus, i gcás inarb 
infheidhme, speansais taistil agus aistrithe bhaill dá dteaghlach, clúdaithe go páirteach nó go hiomlán ag tríú páirtí (e. 
g. údaráis rialtais, an t-eintiteas a thug an cuireadh, fostóir an chéile, fostóir eile), agus sa chás sin ní íocfaidh ná ní 
aisíocfaidh an Bhuanrúnaíocht ach an chuid sin de na speansais nach n-íocann an tríú páirtí.

5.2. Tá an Stiúrthóir freagrach as na rialacha seo a chur i bhfeidhm i gceart.

5.3. Coinneoidh an Buanrúnaíocht na taifid, na doiciméid agus an fhianaise a bhaineann le haisíocaíocht speansas aistrithe 
agus taistil agus le híocaíocht liúntais suiteála ar feadh tréimhse 5 bliana.

5.4. Beidh feidhm ag na rialacha sin ón lá tar éis a nglactha.

5.5. Beidh baill foirne a chuaigh i mbun dualgas sular glacadh na rialacha seo i dteideal aisíocaíocht a fháil ar na costais 
taistil agus aistrithe agus ar íocaíocht liúntais suiteála i gcomhréir leis na rialacha sin, ach doiciméid tacaíochta a chur 
isteach maidir leis na costais a tabhaíodh iarbhír agus faoi réir na dteorainneacha a leagtar amach i rialacha 2 go 4.

5.6. Ag brath ar fhorbairt na bpraghsanna, féadfaidh an Stiúrthóir a mholadh don Choiste Stiúrtha Réigiúnach 
athbhreithniú a dhéanamh ar na rialacha sin.

